
Гісторыя мытнай службы Беларусі, нягледзячы на яе агульную больш чым тысячагадовую 
гісторыю, усё ж застаецца адной з малавывучаных тэм беларускай мінуўшчыны. Напрыклад, 
на сёння з каля 50 мытняў, якія функцыянавалі ў розныя гістарычныя перыяды на беларускіх 
землях, дастаткова даследавана гісторыя толькі пяці устаноў: Гродзенскай рэгіянальнай, Брэсц-
кай, Магілёўскай, Мінскай рэгіянальнай і Гомельскай мытняў. Мае невялікія гістарычныя нары-
сы, але чакае свайго больш разгорнутага апісання дзейнасць Полацкай, Віцебскай, Ашмянскай, 
Мінскай цэнтральнай, Негарэлаўскай і іншых мытняў. Па нашых падліках, з 1991 г. беларуская 
гістарыяграфія мытнай справы складае звыш сотні публікацый і налічвае да дзясятка даследчы-
каў. Але большая колькасць з гэтых прац – інфармацыйныя матэрыялы па сучаснай дзейнасці 
мытняў з невялікай гістарычнай часткай.

Трэба адзначыць, што фактычна навуковае даследаванне гісторыі мытнай справы Беларусі 
пачалося толькі ў 1990-х гг., пасля набыцця рэспублікай дзяржаўнай незалежнасці. Да гэта-
га часу беларускія сюжэты ў працах па гісторыі мытнай службы Расійскай імперыі ці СССР не 
асвятляліся. Адкладзеная патрэба ў вывучэнні і папулярызацыі гісторыі беларускай мытні здо-
лела рэалізавацца толькі са стварэннем нацыянальнай мытнай службы ў 1991 г. Такім чынам, у  
1990-х гг. беларускія гісторыкі сутыкнуліся з абсалютна новай для сябе спецыфічнай праблема-
тыкай, якая патрабавала ад даследчыка некаторай эканамічнай альбо ўласна мытнай падрых-
тоўкі. Гэта адразу абмежавала кола навукоўцаў, якія займаліся распрацоўкай мытнай тэматыкі. 

Сапраўднай мяжой у развіцці нацыянальнай мытнай гістарыяграфіі стаў 2001 г., калі ад-
значалася 10-годдзе маладой мытнай службы Рэспублікі Беларусь. Да гэтага юбілею ў веда-
масным часопісе “Мытны веснік” была размешчана невялікая публікацыя “З гісторыі мытнай 
службы Беларусі”, у якой ўпершыню выкладаўся афіцыйны погляд на мінулае беларускіх мыт-
няў. Менавіта гэты год стаў тым “Рубіконам”, пасля пераходу якога беларуская гістарыяграфія 
мытнай справы паступова набірае абароты. Разам з невялікімі артыкуламі сталі з’яўляцца і 
манаграфіі. 

Так, у 2003 г. значнай падзеяй у беларускай гістарыяграфіі стала манаграфія намесніка на-
чальніка Гродзенскай рэгіянальнай мытні В. Ю. Саяпіна “Пяць стагоддзяў Гродзенскай мытнай 
службы” [1]. Гэта даследаванне стала першай навуковай працай, прысвечанай гісторыі асобнай 
мытні. У 2006 г. да 15-годдзя мытных органаў Беларусі пабачыла свет яшчэ адно багата ілюстра-
ванае навукова-папулярнае выданне “Дзяржаўная мытная служба Рэспублікі Беларусь. Гісторыя 
і сучаснасць” [2], якое прадставіла поўную афіцыйную версію гісторыі мытнай службы. Кніга ста-
ла фінальнай кропкай перыяду фарміравання беларуска-цэнтрысцкай гістарыяграфіі мытнай 
справы. Гэтыя працы заклалі падмурак для далейшых навуковых пошукаў і адкрыццяў. 

Выдадзеная ў 2023 г. манаграфія І. Ф. Кітуркі з’яўляецца чарговым каштоўным унёскам у веды 
па мытнай даўніне [3]. Але ведаючы спецыфіку мытна-гістарычных даследаванняў, можна ка-
заць, што гэта і сапраўдная падзея ў беларускай гістарычнай навуцы. Тэма, якую абрала аўтар, 
адна з найменш вывучаных у айчыннай гісторыі. Даследчыца ўпершыню ў гістарыяграфіі ўсе-
бакова і аргументавана прааналізавала эвалюцыю дзяржаўнай мытнай службы ў Вялікім Кня-
стве Літоўскім (ВКЛ) у другой палове XVIII ст. Менавіта ў гэты час у беларускай гісторыі пачало 
стварацца паўнавартаснае мытнае ведамства. Таму манаграфія істотна паглыбляе нашыя веды 
па аднаму з самых дыскусійных і маладаследаваных перыядаў. Можна казаць, што нам адчыня-
ецца terra incognita беларускай гісторыі. 

Увогуле, на сёння перыяд ВКЛ недастаткова даследаваны як у агульным кантэксце беларускай 
гісторыі, так і ў тым, што датычыць вузкапрофільнай гісторыі мытнай справы. Першыя заўва-
жальныя навуковыя публікацыі па гэтай праблематыцы з’явіліся толькі ў 2001 г. [4, 5]. Крыху 
пазней на праблему звярнуў увагу В. Ю. Саяпін. Агульная характарыстыка мытнай складаючай 
ВКЛ была прадстаўлена і ў выданні “Дзяржаўная мытная служба Рэспублікі Беларусь. Гісторыя і 
сучаснасць” [2]. 

Адзначым, што да сваёй манаграфіі І. Ф. Кітурка ішла дастаткова доўга і настойліва. У 2002 г. яна 
абараніла кандыдатскую дысертацыю “Сацыяльна-эканамiчныя крызiсы i палiтыка гаспадарча-
га аднаўлення i развiцця ў дзяржаўных уладаннях Беларусi (другая палова XVII – XVIII ст.)” [6]. 
У 2014 г. цікавасць да эканамічнай гісторыі Беларусі прывяла яе да гісторыі беларускай мытнай 
справы таго ж перыяду. У хуткім часе ў беларускіх і замежных навуковых выданнях пачалі рэ-

гулярна з’яўляцца публікацыі, прысвечаныя самым разнастайным старонкам гісторыі мытнай 
службы ВКЛ другой паловы XVIII ст. 

У 2023 г. сістэмная і руплівая навуковая праца І. Ф. Кітуркі знайшла адлюстраванне ў ма-
награфіі “Дзяржаўная мытная служба Вялікага Княства Літоўскага ў другой палове XVIII ст.  
(1764–1795 гг.)”. Кніга напісана добрай літаратурнай беларускай мовай і, нягледзячы на шмат-
лікую гістарычную прафесійную тэрміналогію, лёгка ўспрымаецца. Больш таго, аўтар у якасці 
дадатку падрыхтавала адмысловы слоўнік гістарычных тэрмінаў. Гэта дазваляе папулярызаваць 
веды аб гісторыі мытнай службы ВКЛ сярод не толькі спецыялістаў, але і шматлікіх аматараў 
гісторыі Беларусі.

Характэрнай рысай манаграфіі з’яўляецца шырокае выкарыстанне архіўных крыніц і стара-
друкаў, якія займаюць 156 пазіцый з 297 у бібліяграфічным спісе. Даследчыца рупліва працавала 
ў фондах Дзяржаўнага гістарычнага архіва Літвы (Lietuvos valstybės istorijos archyvas), Літоўскага 
нацыянальнага музея (Lietuvos nacionalinis muziejus) і аддзела рукапісаў Бібліятэкі Вільнюскага 
ўніверсітэта (Vilniaus universiteto bibliotekos Rankraščių skyriaus), вывучала старадрукі. Пераваж-
ная большасць гэтых дакументаў упершыню ўводзілася ў навуковы зварот. Яна была незнаёмая 
іншым даследчыкам, што пашырае ўяўленне пра крыніцы па беларускай мытнай гісторыі. 

Структурна праца падзелена на шэсць раздзелаў. У першым раздзеле дэталёва разглядаюцца 
пытанні гістарыяграфіі і крыніц вывучаемай праблемы. Аўтар падрабязна аналізуе беларускую, 
польскую, украінскую, літоўскую і расійскую праблемную гістарыяграфію і справядліва прыхо- 
дзіць да высновы аб адсутнасці глыбокіх даследаванняў аб мытнай службе ВКЛ разглядаема-
га перыяду. У другім раздзеле асвятляецца дзяржаўная палітыка па арганізацыі мытнай служ-
бы ВКЛ у другой палове XVIII ст. (перадумовы яе рэарганізацыі, роля Скарбовай камісіі ВКЛ у 
стварэнні дзяржаўнай мытнай службы, інстытуцыянальная структура мытнай службы). Аўтар 
схіляецца да высновы, што ў другой палове XVIII ст. дзяржаўная мытная служба ВКЛ станавіла-
ся арганічнай часткай выканаўчай улады, што дазволіла наладзіць эфектыўную працу па за-
беспячэнні мытнага кантролю і спагнання ў поўным памеры мытных пошлін і збораў. У трэ-
цім раздзеле характарызуецца кадравае забеспячэнне дзейнасці дзяржаўнай мытнай службы: 
штатны расклад у каморах, сацыяльны статус і канфесійная прыналежнасць мытных служачых, 
службовыя абавязкі і нормы службовага этыкету мытнікаў, ступень іх адукаванасці, працоўны 
стаж і кар’ера. У выніку аўтар лічыць, што мытная служба ВКЛ у разглядаемы час уяўляла сабой 
складаную арганізацыйную структуру са строгай іерархіяй і субардынацыяй. Чацвёрты раздзел 
прысвечаны аналізу тэрытарыяльнага размяшчэння мытных пастоў, іх сістэме, рэарганізацыі і 
дзейнасці ў 1765–1795 гг. У падсумаванні даследчык пазначае, што ў гэты час дзяржаўныя інсты-
туты ВКЛ развіваліся і дзейнічалі, а мытная служба трансфармавалася з фіскальнай структуры 
ў інстытут, які адказваў за эканамічную бяспеку краіны. У пятым раздзеле раскрываецца роля 
мытнай службы ў ажыццяўленні дзяржаўнай эканамічнай палітыкі ВКЛ. У ім увага аўтара зася-
роджана на разглядзе мытных пошлін і тарыфаў, мытным кантролі, інфраструктуры мытнай ка-
моры і паступленнях ад мытных збораў у ВКЛ у другой палове XVIII ст. У якасці высновы даслед-
чык пазначае, што мытная служба ВКЛ была найбольш дасканала пабудаваным інстытутам у 
структуры тагачаснай выканаўчай улады. У шостым раздзеле даследуецца дзяржаўны кантроль 
за дзейнасцю мытных камор, найперш люстрацыі (1769, 1774, канца 1770-х і пачатку 1780-х гг.) 
і інспекцыя камор М. К. Агінскім у 1786 г. Пры аналізе працэдур люстрацыі мытных камор пры-
ведзены шматлікія факты годнага нясення службы. У той жа час паказаны і факты нядбайнас-
ці і карупцыі мытнікаў ВКЛ. Напрыклад, у кнізе аналізуецца справа аб карупцыі кіраўніка Юр-
баргскай сплаўной мытні суперінтэнданта І. Кліковіча як адлюстраванне праблем у арганізацыі 
дзяржаўнай мытнай службы ВКЛ. Аўтар прыходзіць да высновы, што, нягледзячы на існуючую 
ў пэўных памерах карупцыю, напрыканцы XVIII ст. адбываліся значныя змены ў арганізацыі 
дзейнасці структур дзяржаўнага кіравання ВКЛ (у тым ліку праз увядзенне сістэмы кантролю за 
працай дзяржаўных чыноўнікаў).

Манаграфія дэманструе вялікую і паспяховую пошуковую і аналітычную працу І. Ф. Кітуркі 
па розных кірунках дзейнасці рэфармаванага мытнага ведамства ВКЛ, ягоных камор. Напры-
клад, маецца рознабаковы храналагічны і лакальны падлік даходаў ад спагнання мыта ў мытных 
каморах ВКЛ. Гэта дазваляе ўбачыць эканамічны стан розных рэгіёнаў краіны, выявіць эфек-

тыўнасць мытнай службы. Безумоўна, актуальнай і карыснай часткай даследавання з’яўляец-
ца і падрабязны аналіз метадаў і форм дзяржаўнага кантролю за дзейнасцю мытных камор, а 
таксама высновы па яго выніковай эфектыўнасці [3, с. 218]. Абсалютна справядліва аўтар надае 
ўвагу і пытанню кадравага забеспячэння мытнай службы ВКЛ. Па меркаванні даследчыка, кадры 
з’яўляліся важным фактарам, які ўплываў на станоўчае рэфармаванне заняпалай мытнай галіны 
краіны [3, с. 88]. 

Значны інтарэс уяўляюць і дадаткі, размешчаныя ў манаграфіі: 19 табліц, складзеных аўта-
рам паводле архіўных крыніц, 5 карт размяшчэння мытных пастоў і скарбовых правінцый ВКЛ, 
30 малюнкаў з выявамі архіўных дакументаў 1760–1780-х гг. Сярод іх: бланк пашпарта, воклад-
ка кнігі мытных пратаколаў, выява пячаткі Талачынскай мытнай каморы, мытны квіток камо-
ры, старонка з рапарта каморы, выявы вокладак мытных кніг і форменнага адзення. Дадаткі 
не толькі візуалізуюць мытную гісторыю, але і ажыўляюць яе, робяць рэальнай [3, с. 286–316]. 
Дадатак таксама змяшчае слоўнік спецыяльных гістарычных тэрмінаў і каталог-спіс вышэйшых 
пасадовых асобаў дзяржаўнай мытнай службы ВКЛ (контр-рэгістранты і суперінтэнданты) дру-
гой паловы XVIII ст. (складзены на аснове архіўных крыніц) [3, с. 307–311]. Усе гэтыя матэрыялы 
з’яўляюцца каштоўнымі па свайму зместу і маюць як акадэмічнае, так і практычнае значэнне 
для мытнай справы Беларусі. 

Напрыклад, вялікую цікавасць выклікае апісанне і фактычнае аднаўленне з небыцця выявы 
форменнага адзення мытных служачых ВКЛ (мал. 1). І. Ф. Кітурка разам з мастаком А. І. Бурчы-
кам упершыню ў айчыннай уніфармалогіі здзейснілі рэканструкцыю першага ўзору форменнага 
мытнага мундзіра. Гэтая рэканструкцыя ўяўляе не толькі навуковы інтарэс, але можа быць ка-
рыснай і для выхаваўчай працы ў мытных органах. Зялёныя і чырвоныя колеры мундзіра мыт-
нікаў ВКЛ не толькі пашыраюць нашыя веды пра гісторыю форменнага мундзіра на беларускіх 
землях, але і маюць права ўзбагаціць і ўдасканаліць геральдыку сучаснай мытнай службы Рэс- 
публікі Беларусь.

Мал. Форменнае адзенне мытнай службы Вялікага Княства Літоўскага 
(канец XVIII ст.). Суперінтэндант (злева) і стражнік (справа).  
Мастак А. І. Бурчык

Fig. Customs service uniform of the Grand Duchy of Lithuania (late 18th century). 
Superintendent (left) and guard (right). Artist A.I. Burchik

Безумоўна, праца І. Ф. Кітуркі будзе надзвычай патрэбна навукоўцам, выкладчыкам, сту-
дэнтам, аматарам гісторыі Беларусі і мытнай службы. Манаграфія з’яўляецца актуальным і па-
трэбным даследаваннем. Яе фактычны, аналітычны і ілюстратыўны матэрыял і высновы мо-
гуць быць выкарыстаны пры падрыхтоўцы абагульняючых прац па гісторыі Беларусі і гісторыі 
мытнай службы Беларусі, распрацоўцы беларускамоўнай мытнай тэрміналогіі, у адукацыйным 
працэсе (у курсе “Гісторыя мытнай справы Беларусі” для розных катэгорый навучэнцаў па спе-
цыяльнасці “Мытная справа”). Несумненна, кніга прынясе карысць і самім мытнікам не толькі 
ў пашырэнні ведаў па прафесійнай гісторыі, але дзеля ўдасканальвання сваіх традыцый, пра-
вядзення выхаваўчай, ідэалагічнай, музейнай, культурна-масавай працы. У выніку, гэта будзе 
ўзбагачэнне не толькі беларускай гістарычнай навукі, сістэмы адукацыі, мытнай службы, але і 
агульнай спадчыны Беларусі. 

